菩薩要遍學三十七道品之理由

（釋厚觀，1999.9.22）

A、 問：「三十七品是聲聞﹑辟支佛道；六波羅蜜是菩薩摩訶薩道，何以故於菩薩道中說聲聞法？」（《大智度論》卷19，大正25，197b21~23）

B、 答：

（一）「菩薩摩訶薩，應學一切善法，一切道。如佛告須菩提：菩薩摩訶薩行般若波羅蜜，悉學一切善法，一切道；所謂乾慧地乃至佛地。是九地應學而不取證，佛地亦學亦證。」（《大智度論》卷19，大正25，197b23-27）

※此處所引經文，參見：《大品般若經》卷22〈遍學品第74〉。

1、「佛告須菩提：不以聲聞道，不以辟支佛道，不以佛道，得入菩薩位；菩薩摩訶薩遍學諸道，得入菩薩位。」（《大品般若經》卷22，大正8，381a23-25；《大智度論》卷86，大正25，659b6-9）

2、「若菩薩摩訶薩作八人得須陀洹果，乃至得阿羅漢果、得辟支佛道，然後入菩薩位，無有是處。不入菩薩位，當得一切種智，無有是處。須菩提！若菩薩摩訶薩，從初發意行六波羅蜜時，以智觀過八地，何等八地？乾慧地、性地、八人地、見地、薄地、離欲地、已辦地、辟支佛地；以道種智入菩薩位；入菩薩位已，以一切種智斷一切煩惱習。須菩提！八人若智若斷，是菩薩無生法忍；須陀洹若智若斷，斯陀含若智若斷，阿那含若智若斷，阿羅漢若智若斷，辟支佛若智若斷，皆是菩薩忍。菩薩學如是聲聞、辟支佛道，以道種智入菩薩位；入菩薩位已，以一切種智斷一切煩惱習，得佛道。如是，須菩提！菩薩摩訶薩學諸道具足，應得阿耨多羅三藐三菩提；得阿耨多羅三藐三菩提已，以果饒益眾生。」（《大品般若經》卷22，大正8，381b15-c2；《大智度論》卷86，大正25，659b26-c13）

3、「於是一切法中，菩薩摩訶薩以智見如法應學！學已，分別諸法，應用不應用。」須菩提言：「世尊！何等法菩薩分別已，應用不應用？」佛言：「聲聞、辟支佛法，分別知不應用；一切種智，分別知應用。」（《大品般若經》卷22，大正8，382a24-28；《大智度論》卷86，大正25，660b4-9）

· 乾慧地等十地

「菩薩摩訶薩住是十地中，以方便力故，行六波羅蜜、行四念處，乃至十八不共法。過乾慧地、性地、八人地、見地、薄地、離欲地、已作地、辟支佛地、菩薩地，過是九地，住於佛地，是為菩薩十地。」

(《大品般若經》卷6〈發趣品第20〉，大正8，259c10-14）

    （※乾慧地等十地之解釋，參見：《大智度論》卷75，大正25，585c28-586a24）

（二）「復次，何處說三十七品但是聲聞﹑辟支佛法，非菩薩道？是般若波羅蜜摩訶衍品中，佛說四念處乃至八聖道分是摩訶衍。」（《大智度論》卷19，大正25，197b27-c1）

※此處所引經文，參見：《大品般若經》卷5〈廣乘品（四念處品）第19〉。

「佛告須菩提：菩薩摩訶薩摩訶衍，所謂四念處。……菩薩摩訶薩摩訶衍，所謂八聖道分，……以不可得故。」（大正8，253 b19-254c13）

（三）「三藏中亦不說三十七品獨是小乘法。佛以大慈故，說三十七品涅槃道，隨眾生願，隨眾生因緣，各得其道。欲求聲聞人，得聲聞道；種辟支佛善根人，得辟支佛道；求佛道者，得佛道。隨其本願，諸根利鈍，有大悲﹑無大悲。譬如龍王降雨，普雨天下，雨無差別。大樹大草，根大故多受；小樹小草，根小故少受。」（《大智度論》卷19，大正25，197c1-8）

· 《雜阿含》卷24，635經（大正2，176a11-18）

「若比丘於四念處修習、多修習，……得阿羅漢、得辟支佛、得阿耨多羅三藐三菩提。」

· 《雜阿含》卷18，498經（大正2，131a21-23）

「過去、未來、今現在佛，……住四念處，修七覺分，得阿耨多羅三藐三菩提。」

· 《法蘊足論》卷10（大正26，502c13-14）

「心已善住四念住中已，能修習七等覺支，乃能證得聲聞、緣覺、無上菩提。」

· 《俱舍論》卷25（大正29，132b2-6）

「覺分有三十七，謂四念住‧四正斷‧四神足‧五根‧五力‧七等覺支‧八聖道支。盡、無生智說名為覺。隨覺者別立三菩提：一聲聞菩提、二獨覺菩提、三無上菩提。」

（四）「三十七品乃至三無漏根，是聲聞法。菩薩行是六波羅蜜得力故，欲過聲聞﹑辟支佛地，亦欲教化向聲聞﹑辟支佛人令入佛道；是故訶是小乘法，捨一切眾生，無所利益。若諸聲聞人言：汝是凡夫人，未斷結使，不能行是法，是故空訶！以是故佛言：菩薩應具足三十七品等諸聲聞法，不可得故。雖行是諸法，以不可得故，為眾生行邪行故，行此正行，常不捨。是諸法不可得空，亦不疾取涅槃證。若菩薩不解不行是小乘而但訶者，誰當肯信？譬如釋迦牟尼佛，若先不行六年苦行，而訶言非道者，無人信受！以是故，自行苦行，過於餘人，成佛道時，訶是苦行道，人皆信受。」（《大智度論》卷24，大正25，235b4-17）

（五）「復次，此非但是聲聞法，是法中和合，不捨眾生意，具足一切佛法，以
不可得空智故，名菩薩法。」（《大智度論》卷24，大正25，235b19-21）

